
 তথাপিও প্ৰভু ভকতৰ তুমি ভগবান।

 (গোপী বিলাকলৈ চাই)

 আইহঁত! ধৈৰ্য্য ধৰি থাকা কিছুদিন

 পাবা পুনঃ কৃষ্ণ দৰশন।







⸻





তৃতীয় দৃশ্য





[ মথুৰা ৰাজপুৰী ]





[ সিংহাসনত উগ্ৰসেন, মন্ত্ৰী, কৃষ্ণ, বলোৰাম
অক্ৰূড় আৰু আন আন যাদৱ সকল]।






কৃষ্ণ। মহাৰাজ জানিছোঁ নিশ্চয় কৰি মই⸺

 জৰাসন্ধ মগধৰ ৰাজে আক্ৰমিব।

 মথুৰানগৰ। আজ্ঞা হওক, যাদৱ

যুঁজাৰু সৰুবৰ যেয়ে যতে আছে⸺

 সকলোৱে স্বদেশ ৰক্ষাৰ বাবে যেন

 সাজুহৈ থাকে সযতনে। ব্যায়ামৰ

 খোলা পাতি, অস্ত্ৰ শস্ত্ৰ দিনে ৰাতি সবে

 কৰোক অভ্যাস বুঢ়া ডেকা কিশোৰ-

 কুমাৰে। কমাৰে গঢ়োক অসি, শৰ,

 ধনু, খড়্গ, বাৰু আদি যুদ্ধৰ সমল।

উগ্ৰসেন। কৃষ্ণ, বুদ্ধিত পণ্ডিত তুমি, ৰাজনীতি বিদ⸺

 তুমি, যাদৱ কুলৰ মণি। যেনে দৰে

 দিবা আজ্ঞা তেনে দৰে চলিব সকলো।

